
Katu erraldoiaren abaroan 

Antzinako kulturen ondare aberatsa gordetzen du Siziliak. Eguzki eta hondartza bila ere joaten dira turistak. Etna sumendia da, ordea, biztanleen nortasuna zizelkatu duena. 

Maite Toledo Saralegi 

Noizbait, nonbait... aitzakiaren batekin hasten dira bidaia koadernoak. Honakoa atzo estreinatu nuen, 102.3 kilometroko radarraren ondoren, frantziar ekialdeko A9 autobidean. Kopilotuaren abantailak. Niza, Genoa, Florentzia, Erroma eta Napolitik igaro gara, gero, viamichelin web orrian zedarritutako ibilbideari jarraituz. Biderik luzeena baina itsasorik motzena aukeratu dugu Siziliarako: 2.325 km San Giovanira (Calabria). 

Hiru kilometroko itsasarteak urruntzen gaitu, orain, Messinatik, hiru puntako-ren ertzetik. La trinacria deitu zioten greziarrek irlari. Hogei minutuko zeharkaldia ferryz. 

ETNA, MIRETSIA ETA MADARIKATUA. Ekialdean, itsasoa. Mendebaldean, lainoa eta kea. Badirudi ez dela inoiz garbi ikusten Etna (3.350 m). Aktibo dagoen Europako sumendi garaiena. Orain bi milioi bat urte erauzi zen lurraren erraietatik. Miretsi eta madarikatu egiten dute herritarrek. Sizilia inguratzen duten hiru itsasoak mendean ditu hor goitik; Leonardo Sciacia idazleak (1921-1989) «urrumaka dagoen eta lantzean behin esnatzen den etxeko katu erraldoia» dela zioen. 

Gran Tour delakoa dugu hizpide, XVII. eta XVIII. mendeetan, Europako aristokratek eta burgesia sortu berriaren gazteriak herrialde garatuenetatik egin ohi zuen iniziazio-bidaia. Igaro berri dugun Taormina ere jomuga zuten. 

Etnako eski estazioaren abiapuntura (1.800 m) goaz lotara. Errekaduak egiteko geratu gara Nicolisin (1.000 m). Gorriak ikusitakoak dira hemengoak, 2001eko erupzioan azkenekoz. Honaino iritsi zen laba. Horregatik irekitzen da kaminoa basaltozko itsasoan barrena hemendik gora. 

Argitu du eguna, eta gorantz jo dugu oinez. Kea darion krater batera iritsi gara (2.400 m), harrien edertasunaz txundituta. Hemendik gida baimendu batekin abiatzea gomendatzen dute; ez deritzogu, ordea, horren beharrik izango dugunik. Aurrera segitu dugu. Bi lagun gure aurretik. Txapligu usaina eta aldapa nahasten zaizkigu arnasetan . 

Mazela beltzotan lainoen gerizak abiadan igarotzen dira batetik bestera. Landare bakan batzuk ere ikusten ditugu han eta hemen. 

3.350 metrora iristean, hiru krater nagusiak lepoko hori-berdez jantzita aurkeztu zaizkigu. Erdikora igo gara aurrena, Voragine deritzon horretara. Argazki batzuk atera, eta iparraldekora abiatu garenean, derrepenteko haize bolada batek gure asmoa zapuztu du. Aurkaria bihurtu da kea. Ekialdeko haizeak sufrezko ke arnasezina gaineratu digu, eta korrika egin diogu ihes deabru horiari. 

Termometroa lau graduraino jaitsi da oso bizkor, eta badirudi ekaitza dakarrela. Hotzak airean itzuli gara aterpe txikira (2.400 m). Lauzpabost mendi gidari daude bakarrik. Kafe bero bana eskatu diogu guardari. 

CEFALU, HIZKUNTZA ETA KULTURA. Cefalu, Tirreno itsasoko harribitxia, Siziliako ipar-mendebaldean kokatutako arrantzale herria da. Erdi Aroko itxura gorde du. Normandoek XII. mendean eraikitako katedral dotorea du eraikuntzarik behinena. Madoniako mendilerroa du bizkarrean. Hamabost egun igaroko ditugu hemen italiera ikasten. 

El Noto bailarako herriak ezagutuaz etorri ginen atzo tipi-tapa Brucoli ederretik, irla ekialdetik iparraldera zeharkatuz: Vizzino, Giovani Verga (1840-1922) idazle eta argazkilari cataniarrak gustuko zuena; Caltagirone eta bere mosaiko ederrekin apaindutako 142 mailako eskailera... Zein baino zein ederragoak guztiak ere. Eta arimarik ez bideetan. 

Sikanatarrak, elymiarrak edo sikularrak lehenagokoak izan arren, Cefaluko historia idatzia ----Siziliakoa bezala---- greziarrekin hasten da. 

Dafne gogoratuz bukatu dugu Victoria eskolako irakasle eta arduradunarekin egindako bisita. Kulturforum Akademian, hizkuntza eta kultura, biak uztartzen dituzte; eta, jakina, Cefalu ezagutzea izaten da eskolako lehenengo eguneko kanpo ekintza. 

Bero egiten du. Balkoietara joaten zait nahi barik begirada. Oso gogoko ditut. Egunero dago sargori. Izozkiz betetako briochea jango dugu. Izozkia, etxean egina, munduko goxoena da. Eta opil gozoan sartuta, zer esanik ez. 

Abuztuaren 15a, Ferragosto da Sizilian. Txinatar, indiar eta arabiar dendarienak izan ezik, komertzio guztiak daude itxita Palermon. Hemen izan ginen joan den larunbatean ere. Ordubeteko bidea dugu Cefalutik trenez. Degradatu samar egonagatik, arras interesgarria da hiriburua. 

Monrealeko katedraletik bueltan etorri gara. Testamentu Zaharreko pasarteak irudikatzen dituzten 6.324 m2-ko urrezko mosaikoengatik da sonatua Monreale. 

Santuak edo ama birjinak ikusten ditugu kale guztietan. Errituak, kristau fedea eta tradizioa ageri-agerian daude Sizilian eta siziliarretan. 

Eguzkia hartzen geunden, atzo, Cefalun, ihiz apaindutako ontzi-prozesio bat agertu zenean. Arrosarioa errezatu zuten eskuz esku hondartzakoek eta arrantzaleek. 

Beste esparru batzuetan ere ageri da tradizioa. Pupiak tradiziozko txotxongiloak dira. Bi familiak eutsi diote ofizioari. Palermokoak 80 zentimetro inguruko pupi malguak eta dotoreak dira; Cataniakoak, ostera, metro eta erdiko trauskilak. Elisabetta eta bere hiru nebak laugarren belaunaldiko artistak dira. 

Ardoa ere tradizio bihurtzen ari da. Azken urteotako hazkundea nabaria izan da. Bianco D´Inzola eta Nero d'Evola, ardoetan; Pecorino dei la Madonia, gaztetan... . Ardo zuria, gazta gaztea. Ardo beltza, gazta zaharra. Lepo gaude, arnoz eta gaztaz. 

Italiako ardo ekoizpen handiena duen lurraldea bihurtu da Sizilia, 1950ean abian jarri nekazaritzaren eraldaketan jokoz kanpo geratu arren. Orduan, espazio berrien bila zebilen mafia nazioartean, eta sistema ekonomiko osasuntsua jartzeko traba gaindiezina izan zen. 

Etxe aldrebes samar batzuek desitxuratzen dute Corleone, Palermoko mafiaren habia. Toto Rina, 1993tik kartzelan, mafiabururik krudelena hemen sortua da. 2006ko apirilean atxilotutako Bernardo Provenzano, Corleonetarren azken erregea ere bai. 

Cento passi (Ehun urrats) filma Siziliaren isla da. Peppino Impastatoren historia kontatzen da bertan, aita mafiosoari aurre eginda, isiltasunaren kultura zartatu zuen gaztearena. 

STROMBOLIREN ORROA. Danba! entzuten da behin eta berriz. Stromboli sumendia da, orroka. Eoliar irletan irakiten dagoen bakarra. Zazpi irla dira denera Sciara del fuocotik isurtzen da danbatekoa jo eta gero, laba. Zuzeneko hidroplano batean etorri ginen atzo Milazzotik, hiru bat orduan. 

Beste bat eta bagoaz; eta ezin joan. Ez jakin ikusiko ote dugunetz berriz horrelako ikuskizun naturalik. Zortzi-bederatzi aldiz oparitzen digu bere suzko arnasa ordu oro, itsasotik edota menditik, hari begira gaudela. Egunez beltz eta gauez gorri ikusten da Stromboli. 

VALLE DEI TEMPLI, ANTZINATETIK PASEOAN. Trapanin geratu gara. Gatzagak dira hemengo paisaia naturala; egun krisian dagoen industria. XIX. mendean jarduera zuten 40 gatzagetatik, 15ek bakarrik diraute. 

Agrigentotik gatoz, Luigi Pirandelo (1867-1936) 1934an Literaturako Nobel saria jaso zuenaren jaioterritik. Itxita aurkitu genuen atzo bere etxeko museoa. Eta ordubete eta erdi eskas genuen Tenpluen Bailara ezagutzeko. Sartu ez sartu egon ginen, eta merezi izan zuen. Denboran atzera bidaiatzea lakoa izan zen han ibiltzea. Segestako (V. mendea K.a.) tenpluan bukatu nahi dugu Arkimedesen (212 K.a.) herrian, Siracusan, hasitako antzinateko paseoa. Segestakoa da tenpluen artean osorik eutsi dion bakarretakoa. Estilo ugaritako eraikuntza eta harri hondakinak daude Sizilian harrien maitaleentzat. 

Gaur, igandea da, eta egia esanda ia-ia urtu egin gara. Zipriztindua derrigorra izan da. Termometroa goia jo beharrean egon da -52&fraq14;-. Su hasi berri bat itzali dugu eguerdian, Eraclea Minoako teatrotik itzultzean. Eta San Vito lo Caporaino etorri gara beroari ihesi. 

Gogo guztietarako paisaiak bidaztientzat, arragoa da Sizilia, zibilizazio ororen laborategia.  

Cinema Paradiso 

Antzerkigile eta idazleendako ez ezik zinegileendako ere izan irla inspirazio iturri. Honako adierazpena egin zuen Giussepe Tornatore zine zuzendari palermoarrak Cinema Paradiso filmaren errodajea amaitzean (1989): <\Lehen aldiz maitemindu nintzenean bezala izan da, bizia, ederra eta kontraesanekin>. Tornatore herriz herri ibili zen, harik Palazzo Adrianoko plazaren forma irregularrak liluratu zuen arte. Siziliako herri batera zinematografoa iristean, protagonistarengan izan zuen eragina kontatzen da. Cefaluko kaia eta ikuspegiak ere agertzen dira zenbait sekuentziatan. 

 

 

Cefalu 

Dafne antzinateko gizakumea zen. Artzaina lanbidez. Baina bere kantuagatik zen famatua. Horrenbeste zabaldu zen haren kantatzeko modu ederraren berria, ezen gaztelura deitu baitzuen behin erreginak. Eta erregina maitemindu egin zen. Traba bat zegoen, ordea. Artzain abeslariak emaztea zuen maite. Horrexegatik edan eragin zion oroimena galdu eta emaztea ahantzaraziko zion edabe bat. Amaginarrebak gertatutakoaren berri jakitean, gizaldi guztietako madarikazioa bota zion suhiari; eta Dafne itsutu egin zen. Gau eta egun ibili zen nora ezean, harik eta Cefaluko hondartzara iritsi, eta itsasoan ito zen arte. Neptunok aurkitu zuen; eta, gizakume galant ederra zela ikusi zuenean, besoetan batu, hondartzara ekarri eta harri bihurtu zuen. Cefaluren bizkarrean dagoen harkaitza Dafneren burua dela esan ohi da. 

Etna sumendia 

Erupzio aipagarrienak 

1669 Martxoaren 8ko gauean igarri ziren estreinako zantzuak. Lurrikara batzuk jarraitu zitzaizkien hurrengo egunean; eta mendiak eztanda egin zuen hirugarrenean. 14 kilometroko pitza- dura sakona zabaldu zen gailurrean behera. 

1886 Eki hegalean behera, 6 kilometroko bidea egin zuen 20 egunean labak. 

1892 280 egunez isuri zen hego hegaletik. 1.900 metrora iritsi zen. 

1928 Isuri azkarra. Etxeak, basoak eta landak. 770 hektarea eroan zituen aurrean. Itsasoraino iritsi zen 8 egunean. Ia Mascali osoa txikitu zuen. 

1971 69 egun iraun zuen isuri aldiak. Zenbait herri suntsitu zituen, hego nahiz eki, bi aldeetan. 

1981 Egundoko triskantza jazo zen landatutako sailetan. Etna inguratzen duen trenbidea (500 m) moztu zuen, Catania eta Riposto artean . 

1983 Laba desbideratzea lortu zuten teknikariek, estreinako aldiz. 

1991-1993 Zafferana aldera isuri zen, 1.080 m-rainoko bidea egin zuen (7,5 km) 471 egunean. 

2001-2002 1983koa errepikatu zen, gutxi gorabehera. 

